
Annotatsiya: Mazkur maqolada informatika fanining “Tarmoqlardan foydalanish” bobini o‘qitishda ishlab chiqilgan Tech-
Mind mualliflik ta’lim platformasining pedagogik imkoniyatlari tadqiq etilgan. Tadqiqotda raqamli ta’lim muhitida o‘qu-
vchilarning bilim, ko‘nikma va kompetensiyalarini shakllantirishda elektron ma’ruza materiallari, avtomatlashtirilgan test 
tizimi hamda videokonferensiya xizmatlaridan foydalanishning didaktik ahamiyati yoritilgan. Tadqiqot natijalari informatika 
fanini o‘qitishda mualliflik ta’lim platformalaridan foydalanish ta’lim samaradorligini oshirishning muhim omillaridan biri 
ekanligini ko‘rsatadi.

Kalit so‘zlar: raqamli ta’lim, ta’lim platformasi, TechMind, kompyuter tarmoqlari, videokonferensiya, onlayn test, innovat-
sion texnologiyalar, informatika ta’limi.

Аннотация: В данной статье исследуются педагогические возможности авторской образовательной платформы 
TechMind, разработанной для преподавания раздела «Использование компьютерных сетей» по информатике. В 
исследовании раскрывается дидактическая значимость использования электронных лекционных материалов, 
автоматизированной системы тестирования и сервисов видеоконференцсвязи для формирования знаний, умений 
и компетенций учащихся в условиях цифровой образовательной среды. Результаты исследования показывают, 
что использование авторских образовательных платформ в преподавании информатики является одним из 
важных факторов повышения эффективности обучения.

Ключевые слова: цифровое образование, образовательная платформа, TechMind, компьютерные сети, 
видеоконференция, онлайн-тестирование, инновационные технологии, обучение информатике.

Abstract: This article examines the pedagogical opportunities of the TechMind educational platform developed for 
teaching the “Use of Computer Networks” unit in Informatics education. The study highlights the didactic significance of 
using electronic lecture materials, an automated testing system, and video conferencing services in developing students’ 
knowledge, skills, and competencies within a digital learning environment. The research findings indicate that the use 
of author-developed educational platforms in Informatics education is one of the key factors in improving teaching and 
learning effectiveness.

Keywords: digital education, educational platform, TechMind, computer networks, video conferencing, online testing, 
innovative technologies, informatics education.

K I R I S H
Bugungi kunda dunyo miqyosida ta’lim tizimini raqamlashtirish jarayoni jadal sur’atlarda rivojlanmoqda. 

Axborot-kommunikatsiya texnologiyalarining ta’lim sohasiga kirib kelishi natijasida o‘quv jarayonini tashkil 
etishning yangi shakllari va usullari paydo bo‘lmoqda. Raqamli texnologiyalar asosida yaratilgan ta’lim 
platformalari o‘quvchilarga ta’lim resurslaridan istalgan joy va vaqtda foydalanish imkonini yaratmoqda. Shu 
bilan birga, ta’lim jarayonida masofaviy o‘qitish, elektron resurslardan foydalanish, videokonferensiyalar tashkil 
etish va avtomatlashtirilgan baholash tizimlarini qo‘llash keng tarqalmoqda.

Mamlakatimizda ham ta’lim tizimini raqamlashtirish davlat siyosatining ustuvor yo‘nalishlaridan biri 
hisoblanadi. Xususan, umumiy o‘rta ta’lim maktablarida zamonaviy ta’lim texnologiyalaridan foydalanish, 

o‘quvchilarni raqamli kompetensiyalar bilan qurollantirish va mustaqil ta’lim olish ko‘nikmalarini rivojlantirishga 
alohida e’tibor qaratilmoqda. Bu esa informatika fanining mazmunini zamon talablari asosida takomillashtirishni 
taqozo etadi.

Informatika fanining “Tarmoqlardan foydalanish” bobi o‘quvchilarda kompyuter tarmoqlari, internet 
xizmatlari, ma’lumot almashish texnologiyalari, bulutli texnologiyalar va tarmoq xavfsizligi bo‘yicha zarur bilim 
hamda ko‘nikmalarni shakllantirishga xizmat qiladi. Mazkur bobni o‘rganish natijasida o‘quvchilar zamonaviy 
axborot makonida samarali faoliyat yuritish imkoniyatiga ega bo‘ladilar. Biroq ushbu mavzularning ayrimlari 
abstrakt va murakkab bo‘lgani sababli an’anaviy o‘qitish metodlari orqali o‘zlashtirishda qiyinchiliklar yuzaga 
kelishi mumkin.

Shu sababli “Tarmoqlardan foydalanish” bobini o‘qitishga mo‘ljallangan TechMind ta’lim platformasi ishlab 
chiqildi. Mazkur platforma ma’ruza materiallari, test topshiriqlari va videokonferensiya xizmatlarini yagona 
tizimga birlashtirgan bo‘lib, o‘quvchilarning bilimlarini mustaqil ravishda egallashlari, o‘zlashtirish darajasini 
nazorat qilishlari va o‘qituvchi bilan masofadan turib muloqot qilishlariga imkon yaratadi.

M A V Z U G A  O I D  A D A B I Y O T L A R  S H A R H I
So‘nggi yillarda ta’lim tizimini raqamlashtirish, elektron ta’lim resurslarini yaratish va ta’lim platformalaridan 

foydalanish masalalari ko‘plab tadqiqotchilar tomonidan o‘rganilmoqda. Raqamli ta’lim muhitini shakllantirish 
va o‘quv jarayoniga zamonaviy axborot-kommunikatsiya texnologiyalarini joriy etish bugungi kunning dolzarb 
masalalaridan biri hisoblanadi.

A.A. Abduqodirovning ta’kidlashicha, ta’lim jarayonida axborot-kommunikatsiya texnologiyalaridan 
foydalanish o‘quvchilarning mustaqil fikrlashini rivojlantiradi, axborot bilan ishlash kompetensiyalarini 
shakllantiradi va ta’lim samaradorligini oshiradi [1]. Muallifning fikricha, elektron ta’lim resurslari an’anaviy 
ta’lim vositalarini to‘ldiruvchi hamda ta’lim sifatini yaxshilovchi muhim omillardan biri hisoblanadi.

R.J. Ishmuhamedov innovatsion pedagogik texnologiyalarni ta’lim jarayoniga joriy etish o‘quvchilarning 
bilish faoliyatini faollashtirishini va o‘quv motivatsiyasini oshirishini qayd etadi. Uning tadqiqotlarida interaktiv 
metodlar va zamonaviy elektron vositalar asosida tashkil etilgan darslar o‘quvchilarning mavzuni chuqurroq 
o‘zlashtirishiga xizmat qilishi ta’kidlangan [2].

M.P. Lapchikning fikriga ko‘ra, raqamli texnologiyalar va elektron ta’lim vositalari ta’limning ochiqligi 
hamda moslashuvchanligini ta’minlaydi. Bunday texnologiyalar o‘quvchilarga individual ta’lim trayektoriyasini 
shakllantirish, mustaqil bilim olish va o‘z-o‘zini nazorat qilish imkoniyatini yaratadi [3].

UNESCO tomonidan e’lon qilingan “Digital Learning and Education Transformation” hisobotida raqamli 
platformalar ta’limning uzluksizligini ta’minlash, ta’lim resurslariga teng kirish imkoniyatlarini yaratish hamda 
o‘quvchilarning raqamli kompetensiyalarini rivojlantirishda muhim vosita sifatida e’tirof etilgan [4].

Anderson va Ally tomonidan olib borilgan tadqiqotlarda onlayn ta’lim muhitlari o‘quvchilarning mustaqil 
ta’lim olish faoliyatini qo‘llab-quvvatlashi, ta’lim jarayonida hamkorlikni rivojlantirishi va bilimlarni o‘zlashtirish 
samaradorligini oshirishi qayd etilgan [5]. Mualliflarning ta’kidlashicha, zamonaviy ta’lim platformalari nafaqat 
o‘quv materiallarini taqdim etish, balki o‘quvchilar va o‘qituvchilar o‘rtasidagi muloqotni tashkil etishda ham 
muhim ahamiyatga ega.

So‘nggi yillarda videokonferensiya texnologiyalaridan foydalanish bo‘yicha olib borilgan tadqiqotlar ham 
alohida ahamiyat kasb etmoqda. Zoom, Google Meet va Microsoft Teams kabi platformalar asosida olib 
borilgan ilmiy izlanishlar masofaviy ta’lim jarayonida interaktiv aloqani ta’minlash, guruhli ishlashni tashkil etish 
va o‘quvchilar faolligini oshirish imkonini berishini ko‘rsatgan [6].

Tahlil qilingan ilmiy manbalar shuni ko‘rsatadiki, mavjud tadqiqotlarning aksariyati umumiy maqsadli ta’lim 
platformalarining imkoniyatlarini o‘rganishga qaratilgan. Biroq informatika fanining “Tarmoqlardan foydalanish” 
bobini o‘qitishga mo‘ljallangan, ma’ruza moduli, test tizimi va videokonferensiya xizmatlarini yagona muhitda 
birlashtiruvchi mualliflik ta’lim platformalarining pedagogik imkoniyatlari yetarli darajada tadqiq etilmagan. Shu 
sababli ishlab chiqilgan TechMind platformasining pedagogik imkoniyatlarini o‘rganish dolzarb ilmiy-amaliy 
ahamiyatga ega hisoblanadi.

TechMind platformasi o‘quvchilarning ta’lim jarayonidagi faolligini oshirishga qaratilgan zamonaviy elektron 
ta’lim muhiti hisoblanadi. Platforma nafaqat o‘quv materiallarini taqdim etish, balki o‘quvchilar va o‘qituvchilar 
o‘rtasida samarali muloqotni tashkil etish imkoniyatini ham yaratadi.

Platformaning birinchi muhim pedagogik imkoniyati ta’limning uzluksizligini ta’minlashdan iborat. 
O‘quvchilar dars vaqtida o‘zlashtira olmagan mavzularni keyinchalik platforma orqali qayta ko‘rib chiqishlari 
mumkin. Bu esa bilimlarning mustahkamlanishiga xizmat qiladi.

Ikkinchi muhim jihat o‘quvchilarning mustaqil ta’lim faoliyatini rivojlantirishdir. Platformaga joylashtirilgan 
ma’ruza materiallari o‘quvchilarga mavzularni o‘z sur’atlarida o‘rganish imkoniyatini beradi. Natijada o‘quvchilar 

axborotni izlash, tahlil qilish va mustaqil xulosa chiqarish ko‘nikmalariga ega bo‘ladilar.
Uchinchi muhim jihat platformaning test moduli o‘quvchilar bilimini tezkor va xolis baholash imkonini 

beradi. Avtomatik baholash tizimi inson omili ta’sirini kamaytiradi hamda natijalarni darhol olish imkoniyatini 
yaratadi. O‘quvchilar o‘z xatolarini tahlil qilib, bilimlaridagi bo‘shliqlarni aniqlay oladilar.

To‘rtinchi muhim jihat videokonferensiya moduli platformaning eng muhim tarkibiy qismlaridan biri 
hisoblanadi. Ushbu modul yordamida masofadan turib darslar tashkil etish, videokonferensiyani qanday tashkil 
qilishni tushunish, mavzularni tushuntirish, savol-javob mashg‘ulotlari o‘tkazish va guruhli muhokamalarni 
tashkil qilish mumkin. Bu esa o‘quvchilarning kommunikativ kompetensiyalarini rivojlantirishga xizmat qiladi.

Bundan tashqari, TechMind platformasi o‘qituvchiga o‘quvchilarning faolligini monitoring qilish, test 
natijalarini kuzatish va individual yondashuvni amalga oshirish imkoniyatini yaratadi. Natijada ta’lim jarayoni 
samaradorligi sezilarli darajada ortadi.

T A D Q I Q O T  M E T O D O L O G I YA S I
Smart texnologiyalar asosida ishlab chiqilgan TechMind platformasi “Tarmoqlardan foydalanish” bobini 

o‘qitishda zamonaviy raqamli didaktika tamoyillariga tayangan holda tashkil etilgan. Ushbu platforma o‘quv 
jarayonini interfaol, adaptiv va shaxsga yo‘naltirilgan shaklda tashkil etish imkonini beradi.

Tadqiqot metodologiyasi doirasida platformaning didaktik imkoniyatlari quyidagi asosiy yo‘nalishlar 
bo‘yicha guruhlashtirildi: shaxsiylashtirilgan o‘rganish, o‘quv jarayonini faollashtirish, samarali baholash va 
monitoring, hamkorlikni rivojlantirish hamda multimedia asosidagi ta’lim modullari.

T A H L I L  V A  N A T I J A L A R
TechMind platformasining ma’ruza moduli o‘quvchilarga “Tarmoqlardan foydalanish” bobiga oid nazariy 

materiallarni tizimli va bosqichma-bosqich o‘rganish imkonini beradi. Ushbu modul zamonaviy shaxsiylashtirilgan 
ta’lim (personalized learning) tamoyiliga asoslanadi.

Ma’ruza materiallari quyidagi didaktik xususiyatlarga ega:
•	 mavzular soddadan murakkabga qarab joylashtirilgan; 
•	 har bir bo‘lim mustaqil o‘rganish uchun moslashtirilgan; 
•	 nazariy tushunchalar real hayotiy misollar bilan boyitilgan; 
•	 materiallar qayta ko‘rish va takrorlash imkonini beradi. 

Platforma o‘quvchining o‘rganish tezligi va bilim darajasini hisobga olib, unga mos o‘quv yo‘lini shakllantiradi. 
Ya’ni, o‘quvchi mavzuni tez o‘zlashtirsa, tizim uni keyingi bosqichga yo‘naltiradi, aks holda esa qo‘shimcha 
tushuntirish materiallari va mustahkamlovchi kontent tavsiya etiladi.

Bu yondashuv o‘quvchining individual ehtiyojlarini hisobga olgan holda bilim olish samaradorligini oshiradi. 
Platformaning ishchi oynasi va ma’ruza moduli tuzilishi 1-rasmda keltirilgan bo‘lib, unda o‘quv materiallarining 
interfaol va bosqichma-bosqich joylashuvi yaqqol ko‘rinadi (1-rasm).

1-rasm. TechMind platformasining ma’ruza moduli va ishchi oynasi1

TechMind platformasining test moduli o‘quvchilarning bilim darajasini tezkor, aniq va obyektiv baholashga 
xizmat qiladi. Ushbu modul interfaol ta’lim tamoyillari hamda avtomatlashtirilgan baholash tizimi asosida tashkil 
etilgan bo‘lib, o‘quv jarayonini samarali monitoring qilish imkonini beradi.

1	  Manba: muallif ishlanmasi.

Test topshiriqlari turli didaktik shakllarda ishlab chiqilgan bo‘lib, ular quyidagilarni o‘z ichiga oladi: ko‘p 
tanlovli savollar, to‘g‘ri/noto‘g‘ri variantli testlar, moslashtirish topshiriqlari hamda amaliy va tahliliy savollar. 
Bunday yondashuv o‘quvchilarning nafaqat nazariy bilimlarini, balki mantiqiy fikrlash va amaliy qo‘llash 
ko‘nikmalarini ham rivojlantirishga xizmat qiladi.

Test tizimining asosiy didaktik afzalliklari sifatida natijalarning avtomatik baholanishi, javoblarning darhol 
tahlil qilinishi, xatolarga nisbatan izohlarning berilishi hamda o‘quvchining o‘z bilim darajasini tezkor aniqlashi 
kabi imkoniyatlarni ko‘rsatish mumkin. Bu esa o‘quvchilarda o‘z-o‘zini baholash kompetensiyasini shakllantiradi 
va bilimdagi bo‘shliqlarni aniqlash orqali keyingi o‘quv jarayonini to‘g‘ri yo‘naltirishga yordam beradi.

Shuningdek, ushbu modul pedagoglar uchun ham muhim ahamiyatga ega bo‘lib, u o‘quvchilarning umumiy 
o‘zlashtirish darajasini monitoring qilish va tahlil etish imkonini yaratadi. Natijada o‘qituvchi ta’lim jarayonini 
individual yondashuv asosida tashkil etishi mumkin bo‘ladi.

Platformaning test ishlash oynasi va natijalarni ko‘rsatish sahifasi 2-rasmda keltirilgan bo‘lib, unda test 
topshiriqlarini bajarish jarayoni hamda natijalarni avtomatik tahlil qilish tizimi yaqqol tasvirlangan (2-rasm).

2-rasm. Test ishlash oynasi va natijalarni ko‘rsatish sahifasi2

TechMind platformasining videokonferensiya moduli zamonaviy masofaviy ta’limni tashkil etishning muhim 
vositasi hisoblanadi. Ushbu modul o‘qituvchi va o‘quvchilar o‘rtasida real vaqt rejimidagi muloqotni ta’minlaydi.

Videokonferensiya tizimi quyidagi imkoniyatlarni yaratadi:
•	 onlayn darslarni tashkil etish; 
•	 savol-javob va muhokamalarni o‘tkazish; 
•	 guruhli ishlanmalarni amalga oshirish; 
•	 masofaviy ta’limni samarali boshqarish. 

Mazkur modul Zoom yoki Google Meet kabi tizimlarga o‘xshash ishlash tamoyiliga ega bo‘lib, lekin ta’lim 
jarayoniga moslashtirilgan maxsus funksiyalar bilan boyitilgan.

Bu modul o‘quvchilarda kommunikativ kompetensiyani rivojlantiradi, jamoaviy ishlash ko‘nikmalarini 
shakllantiradi hamda o‘qituvchi va o‘quvchi o‘rtasidagi interaktiv aloqani kuchaytiradi.

Platformadagi videokonferensiya oynasi hamda dars jarayoni 3-rasm va 4-rasmlarda keltirilgan bo‘lib, 
ularda onlayn muloqot muhiti va real vaqt rejimida o‘tkazilayotgan ta’lim jarayoni tasvirlangan (3,4-rasm).

2	  Manba: muallif ishlanmasi.

3-rasm. TechMind platformasidagi videokonferensiya oynasi3

4-rasm. TechMind platformasidagi videokonferensiya jarayoni oynasi4

TechMind platformasida smart texnologiyalarning qo‘llanilishi o‘quv jarayonini quyidagi yo‘nalishlarda 
samarali tashkil etadi:
•	 o‘quvchilarning mustaqil ta’lim olish imkoniyatlari kengayadi; 
•	 bilimlarni o‘zlashtirish individual tempda amalga oshiriladi; 
•	 interfaol o‘qitish muhiti shakllanadi; 
•	 o‘quv motivatsiyasi oshadi; 
•	 nazariy va amaliy bilimlar integratsiyasi ta’minlanadi. 

Shu bilan birga, platforma o‘quv jarayonini raqamlashtirish orqali ta’lim sifatini oshirish va pedagogik 
jarayonni optimallashtirishga xizmat qiladi.

TechMind platformasining samaradorligini aniqlash maqsadida 9-sinf o‘quvchilari ishtirokida tajriba-sinov 
ishlari olib borildi. Tadqiqot jarayonida tajriba guruhida 14 nafar, nazorat guruhida 15 nafar, jami 29 nafar 
o‘quvchi qatnashdi. Tajriba jarayoni “Tarmoqlardan foydalanish” bobini o‘qitish jarayoniga yo‘naltirildi.

Tajriba boshlanishidan oldin o‘quvchilarning mazkur bob bo‘yicha bilim darajasi diagnostik testlar asosida 
o‘rganildi. Tajriba guruhida olingan natijalarga ko‘ra, o‘quvchilarning 7,1 foizi a’lo darajada, 28,6 foizi yaxshi, 
50,0 foizi qoniqarli, 14,3 foizi esa qoniqarsiz bilimga ega ekanligi aniqlandi. Nazorat guruhida esa 13,3 foizi a’lo, 
26,7 foizi yaxshi, 46,7 foizi qoniqarli va 13,3 foizi qoniqarsiz natija ko‘rsatdi. Bu holat o‘quvchilarda mavzuga 
oid nazariy bilimlar mavjud bo‘lsa-da, amaliy ko‘nikmalar yetarli darajada shakllanmaganligini ko‘rsatadi.

Keyingi bosqichda o‘quv jarayoniga TechMind mualliflik ta’lim platformasi joriy etildi. Platforma orqali 
o‘quvchilar interaktiv materiallar, videodarslar, test topshiriqlari hamda amaliy mashqlar asosida mavzuni 
o‘zlashtirdilar. Shuningdek, o‘quvchilar mustaqil ta’lim olish, topshiriqlarni onlayn bajarish va natijalarni 
platformaga yuklash imkoniyatiga ega bo‘ldilar. Bu esa ularning mustaqil fikrlash va axborot texnologiyalaridan 
foydalanish kompetensiyalarini rivojlantirishga xizmat qildi.

Tajriba-sinov yakunida o‘tkazilgan yakuniy nazorat natijalari o‘quvchilarning bilim darajasida sezilarli ijobiy 
o‘zgarishlar yuz berganini ko‘rsatdi. Tajriba guruhida a’lo baholanganlar ulushi 7,1 foizdan 35,7 foizga, yaxshi 
baholanganlar esa 28,6 foizdan 42,8 foizga oshdi. Qoniqarli baholangan o‘quvchilar 50,0 foizdan 24,1 foizga 

3	  Manba: muallif ishlanmasi.
4	  Manba: muallif ishlanmasi.

kamaydi, qoniqarsiz natija ko‘rsatganlar esa tajriba yakunida uchramadi. Nazorat guruhida esa o‘zgarishlar 
nisbatan kamroq bo‘lib, a’lo ko‘rsatkichi 13,3 foiz darajasida qoldi, qoniqarsiz baholar esa 13,3 foizdan 6,7 
foizga tushdi. Bu natijalar TechMind platformasidan foydalanish o‘quvchilarning bilim sifatini oshirishga samarali 
ta’sir ko‘rsatganini bildiradi.

Quyida tajriba-sinovdan oldingi va keyingi natijalar keltiriladi (1,2-jadval):

1-jadval.
Talabalarning tajriba - sinovgacha boʻlgan davrdagi oʻzlashtirishi5

Tajriba guruhida
Baholar Qoniqarsiz 

“2”
Qoniqarli

“3”
Yaxshi

“4”
A’lo
“5”

Jami

O‘quvchilar soni 2 7 4 1 14
Foiz hisobida 14.3% 50% 28.6% 7.1% 100%

Nazorat guruhida
Baholar Qoniqarsiz 

“2”
Qoniqarli

“3”
Yaxshi

“4”
A’lo
“5”

Jami

O‘quvchilar soni 2 7 4 2 15
Foiz hisobida 13.3% 46.7% 26.7% 13.3% 100%

2-jadval.
Talabalarning tajriba - sinovdan keyingi davrdagi oʻzlashtirishi6

Tajriba guruhida
Baholar Qoniqarsiz 

“2”
Qoniqarli

“3”
Yaxshi

“4”
A’lo
“5”

Jami

O‘quvchilar soni - 3 6 5 14
Foiz hisobida 0% 24.1% 42.8% 35.7% 100%

Nazorat guruhida
Baholar Qoniqarsiz 

“2”
Qoniqarli

“3”
Yaxshi

“4”
A’lo
“5”

Jami

O‘quvchilar soni 1 7 5 2 15
Foiz hisobida 6.7% 46.7% 33.3% 13.3% 100%

Olingan natijalar shuni ko‘rsatadiki, TechMind platformasi asosida tashkil etilgan o‘quv jarayoni 
o‘quvchilarning bilim darajasini oshirish, mavzuni chuqurroq o‘zlashtirish hamda mustaqil ta’lim faoliyatini 
rivojlantirishga ijobiy ta’sir ko‘rsatgan.

X U L O S A  V A  T A K L I F L A R
Raqamli ta’lim muhitida smart texnologiyalar va TechMind platformasidan foydalanish ta’lim jarayonini 

yanada samarali tashkil etishga xizmat qiladi. O‘tkazilgan tajriba-sinov natijalari shuni ko‘rsatdiki, platforma 
asosida o‘qitish o‘quvchilarning “Tarmoqlardan foydalanish” bobini o‘zlashtirish darajasini oshirdi, ularning 
amaliy ko‘nikmalarini rivojlantirdi hamda mustaqil ishlash faoliyatini kuchaytirdi. Shu bilan birga, o‘quvchilar dars 
jarayonida passiv tinglovchidan faol ishtirokchiga aylandilar va mavzuni chuqurroq o‘zlashtirishga erishdilar.

Olingan natijalar TechMind platformasining ta’lim jarayonida samarali vosita ekanligini tasdiqlaydi. 
Shu sababli ushbu platformadan informatika fanining boshqa mavzularini o‘qitishda ham keng foydalanish 
maqsadga muvofiq hisoblanadi.

